
« Праца  з бацькамі
па далучэнню дзяцей да нацыянальнай культуры»
Фарміраванне каштоўнасных адносін да культурнай спадчыны з’яўляецца адным з найважнейшых элементаў грамадзянскай свядомасці, у гэтым аснова жыццядзейнасці любога грамадства і дзяржавы, пераемнасці пакаленняў. Важна, каб дзеці ведалі і шанавалі гісторыю сваіх продкаў, народныя традыцыі, з павагай ставіліся да беларускай мовы. Адказнасць за гэта ляжыць на нас – педагогах і бацьках. Каб наша праца была сістэматычнай і паспяховай мы карыстаемсяі рознымі формымі работы па азнаямленню дзяцей з гістарычнай і культурнай спадчынай беларускага народа: мэтавыя прагулкі, экскурсіі, гутаркі, чытанне мастацкай літаратуры, праводзім беларускія святы, народныя гульні, забавы і інш.
З праведзенага анкетавання выяўляецца, што сучасныя бацькі не спяваюць дзіцяці калыханкі на беларускай мове, не чытаюць беларускія казкі, маюць паверхнасныя ўяўленні аб дэкаратыўна-прыкладным мастацтве беларусаў, такія ж веды пра святы і абрады. Але радуе тое, што ўсе бацькі згодны супрацоўнічаць з дзіцячым садам над далучэннем дзяцей да нацыянальнай культуры.
Па гэтаму былі абазначаны, найбольш эфектыўныя накірункі работы з дзецьмі і бацькамі па далучэнню да нацыянальнай культуры: 
1. Мова – душа народа;
2. Гульнёвы падворак;
3. Святкуем разам;
4. Дэкаратыўна-прыкладное мастацтва
Распрацаваны формы работы з бацькамі: анкеты, інфармацыйныя лісткі, кансультацыі, бяседы, групавыя сходы, сумесныя святы і забавы, дні адчыненых дзвярэй, майстар-класы.
1. Мова – душа народа. Для большасці дашкольнікаў першай мовай, на якой яны вучацца гаварыць і думаць, з'яўляецца руская. У той жа час, дзеці даволі рана далучаюцца да беларускай мовы, чуючы яе па радыё, тэлебачанні, ад дарослых і ў дзіцячым садзе, на асобных занятках. Прывіцце любові да роднай мовы, жаданне размаўляць на ей патрабуе спецыфічных падыходаў.
Паўнавартаснае валоданне роднай мовай у дашкольным дзяцінстве з'яўляецца неабходнай умовай для разумовага, эстэтычнага, маральнага выхавання дзяцей. Чым раней дзеці чуюць беларускую мову, тым вальней яны будуць карыстацца ей у далейшым.
Творы фальклору сваім зместам і формай найлепшым чынам дапамогуць ў гэтым. Так бацькам раім з самага маленькага ўзросту знаёміць дзіця з вытокамі народнай мудрасці. Узорам прыгажосці мовы з'яўляюцца калыханкі, забаўлянкі, прыказкі, пацешкі, лічылкі. У вуснай народнай творчасці, як нідзе захаваліся асаблівыя рысы беларускага характару, уласцівыя яму маральныя каштоўнасці, уяўленні пра дабро, прыгажосць, праўду, смеласць, працавітасць.
Дзяцінства немагчыма ўявіць без казкі, таму што слухаць казкі, якія табе расказваюць тата і мама, бабуля ці дзядуля, ці добрая выхавацелька, калі бацькоў няма побач, гэта адно з правоў дзіцяці.
Выхавацелі, звяртаюцца да бацькоў: «Казкі – гэта цэлы чароўны свет, у якім Вы падарожнічаеце разам, трымаючыся за рукі. Казкі вучаць і перасцерагаюць, казкі звязваюць нашых пра-прадзедаў ды пра-прабабуляў з намі. Казкі – гэта ўтульны сямейны вечар, калі клопаты вялікага свету засталіся за сценамі Вашага дому, а Вы і Ваш час належаць толькі Вашым дзецям.  Размаўляйце, чытайце казкі сваім дзецям на беларускай мове. А педагогі вам у гэтым дапамогуць».
Таксама прапаноўваем бацькам азнаёміцца з кансультацыямі «Значэнне беларускай мовы ў выхаванні дашкольнікаў», «Родная мова – як фактар нацыянальнай культурнай сацыялізацыі дашкольнікау", памяткамі «На роднай мове гучыць так…», картатэкай «Беларускі фальклор», праводзім тэатралізаванае прадстаўленне дзяцей «Казка ў госці да нас прыйшла».
2. Працэс азнаямлення дзяцей з нацыянальнай культурай паспяхова ажыццяўляецца праз гульнявую дзейнасць. Народныя гульні з'яўляюцца неад'емнай часткай фізічнага, мастацкага і нацыянальнага выхавання дашкольнікаў. Рухомая гульня – гэта крыніца радасных эмоцый, яна выклікае ў дзяцей пачуццё задавальнення, прывучае да ўзгодненых дзеянняў. У сюжэтах гульняў ярка адлюстроўваецца лад жыцця людзей, іх побыт, нацыянальныя асновы, кемлівасць, знаходлівасць. Яны нясуць у сабе культуру зносін, вучаць быць пільнымі, добрымі, захоўваць мясцовыя традыцыі і звычаі. Дзеці з задавальненнем гуляюць у такія гульні як «Гусі», «Кот і мышы», «Грушка», «Гарлачык», «Маша», «Да дзеда ў госці», «Журавель», «Бусел», «Міхаська», «Пасадзі бульбу» і іншыя. Бацькі успомнілі, а можа ўпершыню пазнаеміліся з гульнямі даўніх часоў, праглядзеўшы картатэку беларускіх народных гульняў «Кацілася торба…». Разам з кіраўнком па фізічнаму выхаванню праводзіцца спартыўнае свята для дзяцей і бацькоў «Гульнёвы падворак», на якім дарослыя  «змагаюцца» з дзецьмі ў спрыце, лоўкасці, проста весяляцца. Хочацца спадзявацца, што калі-нікалі яны пагуляюць усей сям'ёй у «Каршуна», або «Жмуркі» ці «Класы».
3. Вялікая роля ў далучэнні дзяцей да нацыянальнай культуры адводзіцца народным святам і абрадам, у якіх адлюстроўваюцца назапашаныя стагоддзямі танчэйшыя назіранні  за характэрнымі асаблівасцямі пор года, зменамі надвор’я, паводзінамі птушак, насякомых, раслін, звязаныя з працай і рознымі бакамі грамадскага жыцця чалавека
Беларускія народныя святы і абрады садзейнiчаюць не толькi ўзбагачэнню мовы дзяцей, але і развiваюць iх пазнавальныя і iнтэлектуальныя магчымасцi, пашыраюць веды выхаванцаў. Разам з дзецьмі далучаюцца да нацыянальнай культуры і іх бацькі, якія не вельмі добра адрозніваюць, не вызначаюць выхаваўчае значэнне рэлігійных, народных і дзяржаўных святаў і абрадаў, таму і адносяцца да іх фармальна.
Шматгранасць працы далучэння дзяцей пяці-шасці гадоў да нацыянальнай культуры праз народныя святы і абрады дапамагае павялічваць цікавасць да твораў беларускага фальклору, беларускіх народных гульняў, забаў, звычаяў, прыказкаў, прыкметаў. Дзецям падабаецца прымаць удзел у беларускіх народных гульнях, танцаваць беларускія народныя танцы і спяваць народня песні.  
Асаблівая ўвага звяртаецца на падрыхтоўчую работу да святаў. Каб выхаванцы не страцілі цікавасць да святаў у працэсе падрыхтоўкі, дарослыя праводзяць свае рэпетыцыі асобна ад дзяцей. Напярэдадні свята ці абрада расказваецца дзецям пра яго гісторыю, значэнне, развучваю абрадавыя дыялогі, прыгаворы, знаёмлю з прымаўкамі, народнымі прыкметамі, растлумачваю сэнс незнаёмых слоў. Дзецi заўседы адчуваюць эстэтычныя перажываннi ад удзелу ў свяце. Урачыстасць, атрыбутыка (сiмвалы, святочнае ўбранства залы), нацыянальнае адзенне садзейнiчаюць эмацыянальнаму ўспрыманню, вызываюць у выхаванцаў эстэтычныя пачуццi: радасць, хваляванне, захапленне, гонар за Бацькаўшчыну.
Зразумела, не ўсе аспекты святаў і абрадаў беларускага народа даступныя дзецям, таму выбіраюцца тыя, у якіх дзеці могуць прыняць удзел. Дарослыя ў народных святах і абрадах выконваюць вядучую ролю, а дзеці маюць магчымасць спяваць, скакаць, гуляць у гульні, удзельнічаць у інсцэніроўках. Бацькі таксама з нагоды выхавацеля пачалі актыўна ўключацца ў сумесную працу. На «Масленіцу» мамы пяклі бліны, майстравалі «бабу», «Каляда, калядачкі», бацькі забяспечылі дзяцей пачастункамі для калядоўшчыкаў;
Выхавацелі, у сваю чаргу запрашаюць усіх бацькоўў не толькі папрысутнічаць на святах, але пагуляць, патанчыць разам з дзецьмі. Прапаноўваем бацькам для азнаямлення папкі-перадзвіжкі аб абрадах, традыцыях: «Масленіца», «Вербная нядзеля», «Вялікдзень» «Карагод беларускіх святаўў»; кансультацыі: «Далучэнне дзяцей да традыцый роду, сямі»; «Беларускі народны каляндар», «Як продкі адпачывалі»; правяла з бацькамі і дзецьмі майстар-клас «Вялікодная пісанка».
Мэтанакіраваная работа па стварэнні ўмоў для далучэння дзяцей да нацыянальнай культуры праз народныя святы і абрады дапамагае кожнаму дзіцяці з маленства адчуць сябе грамадзянінам Айчыны.
4. Вялікае значэнне ў далучэнні дзяцей дашкольнага ўзросту да нацыянальнай культуры мы адводзім прадметна-развіваючаму асяроддзю.
У группах сярэдняга і старэйшага ўзросту створаны неабходныя умовы, каб кожны выхаванец змог адчуць сябе часткай сваей краіны, умовы, якія дазваляюць фарміраваць адчуванне духоўнай еднасці з жыццем свайго народа. Для гэтага абсталяваны куток «Мая Радзіма – Беларусь», у якім размешчаны: 
- альбомы з беларускімі песнямі, забаўлянкамі, загадкамі, падабранымі да іх малюнкамі;
- дыдактычныя гульні «Складзі узор», «Упрыгож адзенне», «Назаві па – беларуску», «У госці да казкі»;
- беларуская дзіцячая літаратура;
- атрыбуты да беларускіх рухомых гульняу;
- макет карты Беларусі;
- альбомы па народнаму мастацтву;
- льбомы з фатаграфіямі беларускай прыроды;
- лялькі ў беларускім адзенні.
Таксама абсталявана «Беларуская хатка»: на падлозе – саматканы палавік, на ложку – посцілка-дзяружка, на стале – вышыты беларускім узорам абрус, на палічцы – гліняны посуд. У хатцы «жывуць» Васілек і Васілінка, з імі дазволена гуляць у розныя сюжэтна-ролевыя гульні.
Стаіць у групах і чароўны сундук «Запрашаем на кірмаш» з прадметамі дэкаратыуна-прыкладнога мастацтва якія збіралі, куплялі, прынеслі ў сад бацькі нашых выхаванцаў. Тут цацкі з дрэва, гліны, саломкі, лёну; гліняны і драўляны посуд; вышываны ручнік і саматканы дыванок. Усе гэтыя рэчы прызначаны як для разглядвання, так і для самастойнай дзейнасці дзяцей. Кожны прадмет народнай творчасці нясе ў сабе зарад станоўчай энергіі, дабра і радасці.
Народнае дэкаратыўна-прыкладное мастацтва ў сілу блізкасці да народа, даступнасці і прастаты, жывога характару мае важнае месца не толькі ў творчым, але і ў асобасным станаўленні дзяцей дашкольнага ўзросту, а таксама ў развіцці фантазіі, ініцыятывы, ўяўлення і самастойнасці. 
Па гэтай тэме праведзены майстар-клас для бацькоў «Лялька-скруташ», а з дзецьмі – «Сурвэтка для бабулі» (аплікацыя саломкай на льняной аснове). Творы народнага мастацтва фармуюць густ, развіваюць творчаыя здольнасці, далучаюць да нацыянальнай культуры як малых так і дарослых.
Педагогі дзіцячага сада знаходзяцца ў пастаянным пошуку вырашэння праблемы далучэння дзяцей да нацыянальнай культуры. 
Наперадзе стаіць яшчэ шмат задач. Але галоўнае, чаго педагогі дасягнулі у сваёй працы – запалілі агеньчык зацікаўленасці ў вачах дзяцей і бацькоў, жаданне зберагаць нацыянальныя традыцыі і павялічваць культурную спадчыну папярэдніх пакаленняў.

